Nafarroako Parlamentuko Mahaiak, 2016ko abenduaren 5ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Adolfo Araiz Flamarique jaunak aurkeztutako galdera, Elerebro S.A.k kudeatzen duen Castejongo zentral termikoaren bigarren multzoari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 194. artikuluak agindutakoari jarraikiz, idatzizko erantzuna bidal dezan.

Iruñean, 2016ko abenduaren 5ean

Lehendakaria: Ainhoa Aznárez Igarza

GALDERAREN TESTUA

EH Bildu-Nafarroa parlamentu-taldearen eledun Adolfo Araiz Flamarique jaunak, Erregelamenduaren 189. artikuluan ezarritakoaren babesean, honako galdera hauek egiten ditu, idatziz erantzun diezazkioten:

Oraintsu, 2016ko urriaren 18an, Auzitegi Gorenak epai bat eman du, zeinaren bidez ezetsi baitu Madrilgo Auzitegi Nagusiko Administrazioarekiko Auzien Salaren 2013ko maiatzaren 13ko epaiaren aurka jarritako kasazio-errekurtsoa. Epai haren bidez, onetsi egin zen Energia Politikako eta Mehatzeetako Zuzendaritza Nagusiaren 2005eko azaroaren 25eko ebazpenaren aurka jarritako errekurtsoa. Ebazpen haren bidez, berriz, Eléctrica de la Ribera del Ebro S.A.k (Elerebro, S.A.) merkataritza-sozietateari baimena eman zitzaion Castejongo ziklo konbinatuko zentral termikoan bigarren multzo bat paratzeko.

Epai horiek ikusirik:

– Nafarroako Gobernuaren ustez, Elerebro S.A.ren zentral termikoko multzo horrek ez dauka sektore elektrikoari buruzko legediak exijitzen duen baimena, energia elektrikoko produkzio-instalazio bat abian jarri, aldatu, aldi baterako itxi, eskualdatu eta behin betikoz ixtekoa?

– Nafarroako Gobernuaren ustez, ingurumen, lurralde nahiz gainerako sektoreetako beste edozein baimenen gainetik dagoen baimen hori ez edukitzearen aitzinean, gure erkidegoan funtzionamenduan al dago energia elektrikoa ekoizteko eduki beharreko baimenik gabeko zentral bat?

Zer neurri hartuko du, bere eskumenekoa den administrazio-eremuan, legezkontrakotasun-egoera hori zuzentzeko?

– Nafarroako Gobernuaren ustez, funtzionatzeko funtsezkoa den administrazio-baimen hori gabe eta funtsezko egintza horren deuseztasuna ikusita, nahitaezko ingurumen baimena ere izanen al litzateke deuseza?

– Hori guztia kontuan hartuta, Nafarroako Gobernuak itxi eginen al du Castejongo zentral termikoaren bigarren multzoa?

– Nafarroako Gobernuaren ustez, bigarren multzo horri dagokionez Nafarroan izapidetu diren baimenak (jarduera-lizentzia, udalez gaindiko proiektu sektoriala eta ingurumen baimen integratua) aginduzko funtsezko baimena (elektrizitatea ekoizteko administrazio-baimena) eta ingurumen-eraginaren adierazpena lortzearen mende al daude erabat?

– Hori horrela baldin bada, Nafarroako Gobernuak zer urrats eginen ditu bigarren multzo hori ixteko?

Iruñean, 2016ko azaroaren 28an

Foru parlamentaria: Adolfo Araiz Flamarique

